
 

 

 

 

 

 

 

1920-იანი წლების კინემატოგრაფი უკვე საკმარისად ზრდასრული იყო იმისათვის, რომ 

პოპულარული ყოფილიყო, თუმცა ამავდროულად საკმაოდ ახალგაზრდა რომ დარჩენილიყო 

ექსპერიმენტულ ხელოვნების ფორმად.   ეს იყო კინოს ისტორიაში ერთ-ერთი ყველაზე 

გამორჩეული პერიოდი თემატური და ჟანრული, უპირველესად კი ფორმისეული ძიების 

თვალსაზრისით. თუ აქამდე ფილმებში აქცენტი მხოლოდ სიუჟეტზე კეთდებოდა, ამ 

ათწლეულში კინოში მონტაჟი აქტიურად შემოდის - მხატვრული ხერხი, რომელიც ავტორს 

ამბის ახლებურად მოყოლის საშუალებას აძლევს.  

 

XX საუკუნის დასაწყისში სახვით ხელოვნებაში, ლიტერატურაში, მუსიკასა და თეატრში 

სხვადასხვა მიმართულება იბადება. 20-იანი წლებიდან ისინი უკვე კინოშიც გვხდება. 

მაგალითად ფრანგული „ავანგარდი“,  რომელიც წინ უსწრებდა საკუთარ დროს და ანგრევდა 

ტრადიციებს; გერმანული „ექპრესიონიზმი“, რომლის პრინციპია სინამდვილის სუბიექტური 

ინტერპრეტაცია და გროტესკულ-ფანტასტიკური საწყისების მოჭარბება „სიურეალიზმში“, 

რომელიც ხშირად იყენებს შოკისმომგვრელ, ირაციონალურ გამოსახულებებს; ასევე, 

რუსული პოეტურ-მონტაჟური კინო, სადაც კადრების რიტმული ურთიერთდაკავშირებით  

და დაპირისპირებით ხდება ამბის თხრობა. ამერიკულ კინოში კი ამ დროს ჩარლი ჩაპლინი 

და ბასტერ კიტონი ქმნიან თავის ბრწყინვალე კომედიებს.  

 

საბჭოთა საქართველოში კი 1921 წელს მთავარი კინო ინსტიტუცია „სახკინმრეწვი“ დაარსდა. 

კინოწარმოებამ  მასშტაბური ხასიათი მიიღო. კინო, როგორც კონკრეტული იდეოლოგიის 

გამომხატველი, მმართველი პარტიის მთავარ პრიორიტეტად იქცა. 1921-25 წლებში 

განსაკუთრებული პოპულარობით სარგებლობდა ე.წ. ისტორიულ-რევოლუციური ჟანრის 

ფილმები, გარდა ამისა, გამოკვეთილი ტენდენცია იყო ლიტერატურული ნაწარმოების 

ეკრანიზაცია, სადაც მე-19 საუკუნის ქართული ყოფა კრიტიკულად იყო ასახული. 

 

ამ პერიოდში ქართულ კინოში  ავანგარდი და რუსული პოეტურ-რიტმული მონტაჟის 

გავლენა ჭარბობდა. ფილმებში, შინაარსთან ერთად, კიდევ უფრო მნიშვნელოვანი ხდება  

ვიზუალური ექსპერიმენტები და ახალი ფორმისეული ძიებები. ამ კუთხით განსაკუთრებით 

საინტერესოა ნიკოლოზ შენგელაიას პოეტურ-რიტმული მონტაჟი  ფილმში „ელისო“; 

დოკუმენტური და მხატვრული კინოს სანახაობითი პრინციპების ჰარმონიული შერწყმა 

მიხეილ კალატოზოვის ფილმში „ჯიმ შვანთე“ - იგივე მარილი სვანეთს; ფერწერისა და 

ქანდაკების კინემატოგრაფიული გააზრება მიხეილ ჭიაურელის სურათში „საბა“. 

 

ასევე, კოტე მიქაბერიძის ფილმის „ჩემი ბებია“  ვიზუალურ გადაწყვეტას სხვადასხვა 

მიმართულებას მიაწერენ: კინოავანგარდს, გერმანული ექსპრესიონიზმს, რუსულ პოეტურ-



მონტაჟურ კინოს და უხმო პერიოდის ამერიკულ კინოსტილისტიკას.  რეჟისორი, მსახიობი, 

სცენარისტი და მხატვარი კოტე მიქაბერიძე ქართული კინოს ისტორიაში ერთ-ერთი 

ნოვატორი და ტრაგიკული ბიოგრაფიის მქონე რეჟისორია. ფილმში „ჩემი ბებია“ ავტორი 

უარს ამბობს  ლიტერატურული სცენარის ეკრანიზაციაზე. მიქაბერიძე ახლებურად 

ამუშავებს გიორგი მდივანის ორიგინალურ სცენარს და აქცენტს გამოსახულებაზე აკეთებს. 

ფილმის „ჩემი ბებია“ ვიზუალური სახე დიდად განსაზღვრა ფილმის მხატვარმა ირაკლი 

გამრეკელმა, რომელიც 1920-იანი წლების ქართული ხელოვნების მნიშვნელოვანი ფიგურაა. 

 

რაც შეეხება ფილმის სათაურს, „ბებია“ ნიშნავდა ადამიანს, რომელიც საკუთარ თანამდებობას 

ახლობლების საკეთილდღეოდ იყენებდა. ფილმის მთავარ გმირს სამსახურიდან დაითხოვენ. 

ახალი სამუშაო ადგილის ძებნისას ის აცნობიერებს, რომ მფარველის, „ბებიას“ გარეშე 

ვერაფერს გახდება. ახლა სწორედ ამაზეა დამოკიდებული არამხოლოდ მისი, არამედ ოჯახის 

ბედიც. ცნობილია, რომ საბჭოთა ხელისუფლებამ ფილმში ახალი წყობის კრიტიკა დაინახა 

და „ჩემი ბებია“ აკრძალა. ფილმს 1970-იან წლებამდე დღის შუქი აღარ უნახავს. 

 

ე. წ. თაროზე შემოდებული ფილმები, საბჭოთა სისტემის მანკიერ პრაქტიკას წარმოადგენდა. 

სამწუხაროდ, კოტე მიქაბერიძის ცხოვრება და შემოქმედების, მისი სიცოცხლის მანძილზე 

არასდროს ყოფილა სათანადოდ დაფასებული. საბჭოთა სისტემასთან პერიოდული 

კონფრონტაციის გამო 1950-იან წლებში რეჟისორს აპატიმრებენ და მორდავეთის 

საკონცენტრაციო ბანაკში გზავნიან. განუხორციელებული სცენარები, აკრძალული ფილმები 

და პიროვნული დაპირისპირებები - მის პერსონაზე მტკივნეულად აისახა.  

 

ის და მისი მეუღლე სიცოცხლის უკანასკნელ წლებში ხელმოკლედ ცხოვრობდნენ. ცნობილი 

ფაქტია, რომ გარდაცვალებამდე რამდენიმე თვით ადრე კოტე მიქაბერიძემ საქართველოს 

კინოსტუდიის დირექტორს თხოვნით მიმართა, რომ მონაწილეობა მიეღო საკუთარი ფილმის 

რესტავრაციას პროცესში. მას უკანასკნელი სურვილი არავინ შეუსრულა! ქართული კინოს 

ერთ-ერთი ყველაზე მნიშვნელოვანი კინოსურათის ავტორი, საკუთარი ფილმის აღდგენასა 

და საქვეყნო აღიარებას ვერ მოესწრო, ის ამ ფაქტამდე სამი წლით ადრე − 1973 წელს 

გარდაიცვალა.  

 


